
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

FUQAROLIK JURNALISTIKASIDA GENDER 
MUVOZANATI: ILMIY YONDASHUVLAR TADRIJI

Zakirova Oisha Vohid qizi
Oʻzbekiston jurnalistika va ommaviy kommunikatsiyalar universiteti

“PR va menejment” fakulteti dekani
Falsafa fanlari falsafa doktori (PhD), dotsent

Annotatsiya. Maqolada fuqarolik jurnalistikasining demokratik jamiyatni shakllantirishdagi oʻrni va uning gender 
muvozanatiga taʼsiri ilmiy tahlil etilgan. Raqamli kommunikatsiyalar kengayishi natijasida anʼanaviy OAVga xos media 
ierarxiya zaiflashib, ayollar jamoatchilik fikrini shakllantirish jarayonida faol subyektga aylanayotgani asoslangan. 
Feministik media nazariyasi, gender reprezentatsiyasi va interseksional yondashuv kabi ilmiy paradigmalar orqali 
fuqarolik jurnalistikasida ayol ovozining kuchayishi, gender stereotiplarining buzilishi, raqamli maydonda teng imkoniyatlar 
yaratilishi jarayoni ochib berilgan. Shu bilan birga, onlayn zoʻravonlik, kiberbulling, algoritmik tengsizlik va patriarxal 
tasavvurlar ayollarning toʻliq media subyektligiga toʻsqinlik qilayotgani qayd etilgan. Tadqiqot xulosalariga koʻra, fuqarolik 
jurnalistikasi gender adolatiga erishishda muhim omil boʻlib, media savodxonlik, axborot xavfsizligi va raqamli qoʻllab-
quvvatlash mexanizmlarini kuchaytirish orqali jamiyatda tenglikka xizmat qiladi.

Kalit soʻzlar: fuqarolik jurnalistikasi, gender muvozanati, ayollar subyektligi, raqamli media, feministik media nazariyasi, 
onlayn zoʻravonlik, media reprezentatsiya, jamoatchilik fikri.

Abstract. This article examines the role of civic journalism in shaping gender culture and promoting gender equality in 
society. An analysis of both international and national practices demonstrates that women’s participation in the media 
sphere amplifies their public voice, supports fair distribution of social roles, and enhances the audience’s gender 
sensitivity. The author emphasizes that civic journalism provides a democratic platform where women can freely express 
their viewpoints, promote social initiatives, and influence decision-making processes of public importance. The research 
also highlights the role of digital media as an empowering tool for women, helping improve media literacy and encouraging 
public dialogue on equal rights. The findings underscore the necessity of further developing gender-responsive journalism 
and strengthening support mechanisms within the media industry to ensure an inclusive and equitable communication 
environment.

Key words: civic journalism, gender equality, digital media, women's voice, social activism, media literacy, public 
communication, social justice, media ecology, women’s rights.

Аннотация. В статье рассматривается влияние гражданской журналистики на формирование гендерной культуры 
и продвижение принципов гендерного равенства в обществе. Анализ зарубежного и отечественного опыта 
демонстрирует, что участие женщин в медиапространстве усиливает их общественный голос, способствует 
справедливому распределению социальных ролей и формированию гендерной чувствительности аудитории. 
Автор подчёркивает, что гражданская журналистика создаёт демократичную платформу, где женщины могут 
свободно выражать позицию, продвигать социальные инициативы и влиять на принятие общественно значимых 
решений. Исследование также выявляет роль цифровых медиа как инструмента расширения возможностей 
женщин, повышения медиаграмотности и стимулирования общественного диалога по вопросам равных прав. 
Результаты исследования подчеркивают необходимость дальнейшего развития гендерно ориентированной 
журналистики и поддерживающих механизмов в медиаиндустрии.

Ключевые слова: гражданская журналистика, гендерное равенство, цифровые медиа, женский голос, социальная 
активность, медиаграмотность, публичная коммуникация, социальная справедливость, медиаэкология, права 
женщин.

K I R I S H
Fuqarolik jurnalistikasi (ingl. citizen journalism) — bu oddiy fuqarolarning axborot yaratish, tarqatish va 

muhokama qilish jarayonlaridagi mustaqil, oʻzini erkin ifoda etishga qaratilgan jurnalistik faoliyatidir. Ushbu 
tushuncha anʼanaviy jurnalistikadan farqli oʻlaroq, axborot jarayonlarini markazlashmagan holda amalga 
oshirishga, yaʼni har bir fuqaroni jurnalistik jarayonning faol ishtirokchisiga aylantirishga asoslanadi. Fuqarolik 
jurnalistikasining shakllanishi va taraqqiyoti jurnalistika falsafasi, axborot texnologiyalari va ijtimoiy harakatlar 
tarixining tutash nuqtasida yuzaga kelgan. Bu jarayon, avvalo, texnologik taraqqiyot, yaʼni internetning 
ommalashishi, mobil qurilmalar, ijtimoiy tarmoqlar va raqamli platformalarning keng tarqalishi bilan bogʻliqdir1.

M A V Z U G A  O I D  A D A B I Y O T L A R  S H A R H I
Atoqli huquqshunos olim H. Odilqoriyev “fuqarolik jamiyati” va “jamiyat” tushunchalari oʻrtasida oʻzaro 

bogʻliqlik va jiddiy farqlar ham mavjudligiga eʼtibor qaratib, “Jamiyat odamlar oʻrtasidagi munosabatlar majmui 
sifatida oʻz rivojlanishining maʼlum yetuk bosqichida va muayyan sharoitlardagina fuqarolik jamiyatiga aylanadi”, 
deb taʼkidlaydi. Jamiyat aynan fuqarolik degan sifatga ega boʻlishi uchun bir qancha xususiyatlarga ega boʻlishi 
lozim. Bu borada huquq, jamiyat va siyosat kabi sohalarda ijod qilayotgan olimlar turlicha fikr bildirib oʻtishadi2.

Xususan, B. Latipov fuqarolik jamiyati institutiga ilmiy taʼrif berish kerak degan yondashuvni ilgari suradi. 
Uning fikricha, “Fuqarolik jamiyati instituti — odamlarning fuqarolik jamiyatiga xos ijtimoiy munosabatlarini 
shakllantirish, shunday jamiyat manfaatlariga xizmat qiluvchi qadriyatlar, qoidalar va xulq-atvor normalari 
asosida meʼyorlangan dunyoqarash, ong, madaniyat, maʼnaviy-axloqiy vaziyatni qaror toptirish, turli ijtimoiy 
guruhlar manfaatlarini ifodalash hamda jamiyatni demokratik tarzda tashkillashtirish funksiyalarini bajarishga 
yoʻnaltirilgan mustaqil ijtimoiy uyushmalar yigʻindisidir”3.

F. Otaxonov fikricha, “Fuqarolik jamiyati — insonparvar demokratik huquqiy davlat mavjud boʻlgan, 
shaxsning huquqlari, erkinliklari va qonuniy manfaatlari yuksak darajada taʼminlangan jamiyat”4.

CIVICUS global ittifoqi “fuqarolik jamiyati”ni “oila, davlat va bozor tashqarisidagi maydon, individual va 
jamoaviy harakatlar, umumiy manfaatlarni ilgari surish hamda tashkilotlar va muassasalar tomonidan yaratilgan 
makon” sifatida taʼriflaydi. Fikrimizcha, fuqarolik jamiyati inson huquqlari va manfaatlari asosida shaxs – jamiyat 
– davlat munosabatlari organik birlikka aylangan hamda ongli va maʼnaviy-axloqiy muhitni shakllantirishga 
qaratilgan jamiyat hisoblanadi5.

Ya. Ollamov fuqarolik jamiyati va davlat oʻzaro munosabatlarining quyidagi uchta barqaror modelini ajratib 
koʻrsatadi:

1.	 davlat fuqarolarning iqtisodiy, siyosiy va maʼnaviy erkinlikka boʻlgan intilishini bostirganda, fuqarolik 
jamiyati va davlat oʻrtasidagi munosabatlar qarama-qarshilikda boʻladi (bunday munosabatlar avtoritar va oʻtish 
rejimlariga xos);

2.	 agar davlat fuqarolik jamiyatining iqtisodiy, siyosiy va maʼnaviy erkinlikka intilishini bostirsa va xususiy 
sohani toʻliq nazorat qilishni istasa, amaliyotda bu juda qiyin kechadi. Ijtimoiy munosabatlarning bunday 
buzilishi natijasida fuqarolik jamiyati va uning barcha institutlari boshqaruv obyektiga aylanadi;

3.	 agarda davlat fuqarolik jamiyati irodasini ifoda etsa, davlat va jamiyat oʻrtasidagi munosabatlar adolatli 
qonunlar asosida tartibga solinadi6. 

Huquqshunos olim Sh. Yakubov fikricha, fuqarolik jamiyati institutlari oʻz dasturiy maqsadlarini roʻyobga 
chiqarish uchun davlat budjetidan moddiy mablagʻ olishda, oʻz maqomi va siyosiy maydondagi nufuzini 
yuksaltirishda ijtimoiy sheriklik institutidan oqilona foydalanishlari lozim7.

Bu borada A. Toshqulov Yangi Oʻzbekiston maʼmuriy islohotlari doirasida “Davlat hokimiyati organi bilan 
birga jamiyat ham rivojlanishi kerak. Faqat davlat strukturasi rivojlanaversa, muvozanat buziladi. Fuqarolik 
jamiyati, xususiy sektor ham rivojlanishi lozim. Yaxshi kadrlar xususiy sektorga ham kerak”, degan fikrlari juda 
oʻrinlidir8.

1	 Gillmor, D. (2004). We the Media: Grassroots Journalism By the People, For the People. OʻReilly Media.
2	 Konstitutsiya va ijtimoiy davlatchilik. X.T. Odilqoriyev – Toshkent:Yuridik adabiyotlar Publish, 2022-y. – B. 154. 
3	 Latipov B. Huquqni muhofaza qiluvchi organlar va fuqarolik jamiyati institutlarining oʻzaro hamkorligini takomillashtirish / yuridik fanlar 

boʻyicha falsafa doktori (PhD) ilmiy darajasini olish uchun diss. Toshkent – 2019., 24-bet. 
4	 Otaxonov F. Konstitutsiya va jamoatchilik nazorati // Qonunchilik muammolari axborotnomasi – Byulleten problem zakonodatelstva – 

Bulletin of legislative problems. 2022-yil, 4-son, – B. 19. 
5	 https://baselgovernance.org/blog/key-takeaways-transparency-internationals new-guide-civil-society-and-anti-corruption 
6	 Ya. Ollamov. Davlat organlari va fuqarolik jamiyati institutlari: oʻzaro munosabatlarda murojaatlarning oʻrni, jamoatchilik nazoratining 

roli va murojaatlar bilan ishlashni takomillashtirish muammolari (Monografiya). – T.: “IJOD-PRESS” nashriyoti, 2021. – B. 63. 
7	 YakubovSh.U. Ijtimoiy sheriklik – davlat va fuqarolik jamiyati institutlari oʻzaro hamkorligining zamonaviy shakli sifatida // Oʻzbekiston 

Respublikasi Ichki ishlar vazirligi Akademiyasining axborotnomasi, 2013. 3-son. –B. 35. 
8	 Oʻzbekiston Prezidentining “Yangi Oʻzbekiston maʼmuriy islohotlarini amalga oshirish boʻyicha Farmoni va qarori”ning mazmun-

mohiyatiga bagʻishlangan matbuot anjumani. // URL: https://t.me/SevaraJournalist/8416 

Fikrimizcha, fuqarolik jamiyati institutlari va davlat oʻrtasidagi munosabatlar konseptual nuqtayi nazardan 
davlat instituti qaysi funksiyalarni amalga oshirishi, davlat funksiyalarining aniq chegarasi va jamiyatning yo 
yoki bu sohasiga aralashish emas, balki amalga oshiriladigan davlat siyosati ustuvor yoʻnalishlarini belgilab 
olishga bogʻliq. H. Odilqoriyev “Anʼanaviy jamiyat” va “Fuqarolik jamiyati” oʻrtasidagi farqli jihatlarni tadqiq etar 
ekan, “Fuqarolik jamiyati insonlarning xususiy hayot sohasidagi mulkiy, iqtisodiy, ijtimoiy, huquqiy, diniy, axloqiy 
va boshqa manfaatlarini taʼminlashga xizmat qiluvchi institutlarni (uyushmalar, taʼlim muassasalari, jamoat 
birlashmalari, oʻzini-oʻzi boshqarish idoralari) va mexanizmlarni qamrab oladi”, deb toʻgʻri taʼkidlaydi9.

“Aralash iqtisodiyot” nazariyasi asoschisi Albert Eberxard Fridrix Sheffle “jamiyatning organik birligi oʻzaro 
taʼsir qiluvchi subyektiv iroda va baholarning “jamoaviy ong”ga, “xalq ruhiga” aylanishi natijasida vujudga 
kelishi”, deb baholab, bozor munosabatlarining subyektlarini uchta sektorga ajratadi. Bunda olim fuqarolik 
jamiyati institutlarini “uchinchi sektor”ga kiritadi. Rus olimi Ye. Yegorova ham ijtimoiy munosabatlarni 3 ta 
sektorga ajratib, uni “davlat”, “tijorat” va “nodavlat” tarzida tasniflaydi10.

Fikrimizcha, bugungi kunda odatiy jamiyatning “virtual jamiyat” yoki “axborot jamiyati” tushunchalari 
ishlatilayotgani, xalqaro munosabatlarda davlatlar ustunligidan voz kechish va inson huquqlariga ustunlik 
berish maqsadida “global fuqarolik jamiyati” tushunchalarining qoʻllanilishi ham jamiyatni 3 ta sektorga boʻlish 
nisbiy ekanligini anglatmoqda.

T A D Q I Q O T  M E T O D O L O G I YA S I
Mazkur tadqiqotda fuqarolik jurnalistikasi va gender masalalarini o‘rganishda sifatli tadqiqot yondashuvi 

qo‘llanildi. Ma’lumotlar ilmiy adabiyotlar, normativ-huquqiy hujjatlar, xalqaro tashkilotlar hisobotlari hamda 
raqamli platformalardagi ochiq manbalar asosida to‘plandi. Olingan materiallar qiyosiy, diskursiv va tematik 
tahlil usullari orqali tahlil qilindi.

T A H L I L  V A  N A T I J A L A R
Fuqarolik jurnalistikasi — axborot tarqatish jarayonida oddiy fuqarolarning faol ishtirokini nazarda tutuvchi 

media amaliyotdir. U jamiyatdagi voqea-hodisalarni kuzatish, tahlil qilish, yoritish va ularga munosabat bildirish 
orqali fuqarolarning axborot aylanmasidagi subyekt sifatidagi oʻrnini mustahkamlaydi. Fuqarolik jurnalistikasi 
anʼanaviy jurnalistikadan farqli ravishda, fuqarolarning mustaqillikka asoslangan oʻz fikrini ifoda etish huquqiga 
tayanadi va demokratik jarayonlarning faol ishtirokchisiga aylanadi. Fuqarolik jurnalistikasiga turlicha nazariy 
yondashuvlar mavjud. Ularni shartli ravishda quyidagicha guruhlash mumkin11:

Demokratik yondashuv — bu nazariyaga koʻra, fuqarolik jurnalistikasi demokratik jamiyatdagi ochiqlik, fikr 
erkinligi va jamoatchilik nazoratini taʼminlash vositasidir. Jey Rozen (Rosen, 2008) taʼkidlaganidek, “jurnalistika 
endi koʻzlovchi emas, ishtirokchi jamoa”dir. Bu yondashuvda jurnalistika “tomoshabin” emas, “hammuallif” 
jamoatchilikka tayanadi12.

Ishtirok etish nazariyasiga koʻra, fuqarolik jurnalistikasi — bu axborot olish emas, balki yaratish jarayonidagi 
ishtirokdir. Mazkur yondashuvda har bir fuqaro axborot manbai, tahlilchisi va tarqatuvchisi sifatida qaraladi. 
Mazkur nazariya Paulo Freirening “muhokamaga asoslangan maʼlumot berish” modeliga tayanadi13.

Media plyuralizmi va konvergensiya nazariyasi — bu jamiyatda media maydoni kengaygani sari yangi 
ovozlar (massalar, fuqarolar, ijtimoiy guruhlar)ning yangicha platformalar orqali chiqishi tabiiy jarayondir. 
Fuqarolik jurnalistikasi media plyuralizmini taʼminlashda muhim ahamiyat kasb etadi.

Fuqarolik jurnalistikasi rivoji bir necha bosqichda kechgan boʻlib, quyida tarixiy va texnologik jarayonlarga 
asoslangan bosqichlar keltiriladi.

1-bosqich: Avvalgi aloqa vositalari (1960–1990-yillar). Hali internet ommalashmagan davrda radio 
havasmandlari, “qoraqalam gazetalar”, mahalliy ovozli byulletenlar fuqarolik axborot faoliyatining ilk shakllari 
sifatida namoyon boʻlgan. Bu davrda fuqarolarning axborot tarqatishdagi ishtiroki chegaralangan, biroq faoliyat 
mavjud edi.

2-bosqich: Internet va veb 2.0 texnologiyalarining paydo boʻlishi (1990–2005). Internetning ommalashishi 
bilan bloglar, onlayn forumlar, shaxsiy veb-saytlar paydo boʻldi. Mazkur bosqichda fuqarolar mustaqil axborot 
manbalari sifatida faollashdilar. Indymedia, OhMyNews (Janubiy Koreya), LiveJournal kabi platformalarda 
mustaqil fuqarolik axboroti paydo boʻldi.

9	 Bücher, Karl. “Schäffle.” Zeitschrift Für Die Gesamte Staatswissenschaft /Journal of Institutional and Theoretical Economics, vol. 60, 
no. 1, 1904. JSTOR, http://www.jstor.org/stable/40741690. Accessed 2 Jan. 2023.

10	 Yegorova Ye.V. Nekommercheskiye organizatsii v obщestve: analiz osnovnыx problem vzaimodeystviya organov gosudarstvennoy 
vlasti i mestnogo samoupravleniya s nekommercheskimi organizatsiyami / Ye.V. Yegorova. – Tekst: neposredstvennыy // Molodoy 
uchenыy. – 2020. – № 23 (313). – S. 211–213. – URL: https://moluch.ru/archive/313/71240/ (data obraщeniya: 02.01.2023).

11	 Gillmor, D. (2004). We the Media: Grassroots Journalism By the People, For the People. OʻReilly Media.
12	 Rosen, J. (2008). The People Formerly Known as the Audience. PressThink.
13	 Couldry, N., & Curran, J. (2003). Contesting Media Power: Alternative Media in a Networked World. Rowman & Littlefield.

3-bosqich: Axborot tarqatishning diversifikatsiyasi (2000–2010). Internetda bloglar, onlayn gazetalar, 
YouTube kabi videoplatformalar, Wikipedia kabi kraudsorsing resurslarining ommalashuvi fuqarolarga yangi 
imkoniyatlar ochdi. Ayniqsa, OhMyNews singari koreyalik platformalarda fuqarolar kontent muallifi sifatida 
qatnashdi.

4-bosqich: Ijtimoiy tarmoqlar bosqichi (2010–2020). Facebook, Twitter, Instagram singari platformalarda 
fuqarolar ijtimoiy adolat, siyosiy voqealar va jamoat muammolariga doir mustaqil postlar orqali jamoaviy 
fikr shakllantiruvchiga aylanishdi. Bu bosqichda “viral kontent” va “xeshteg fuqarolik harakati” (masalan, 
#BlackLivesMatter, #ArabSpring)ning taʼsiri kuchaydi.

5-bosqich 2020-yildan bugungi kunga qadar boʻlgan davrni oʻz ichiga oladi va bevosita mediatexnologiyalar 
bilan integratsiya qilingan holda qoʻllaniladi. Fuqarolik jurnalistikasida sunʼiy intellekt, raqamli tahlil, mobil 
jurnalistika, dron va live-striming texnologiyalari keng qoʻllanmoqda. Shu bilan birga, feyk yangiliklar, media 
savodxonlik va axborot xavfsizligi kabi muammolar ham koʻtarilmoqda.

Raqamli davrda fuqarolik jurnalistikasi axborot muhitini demokratiklashtirishga, axborotdagi monopoliyani 
yoʻq qilishga xizmat qilmoqda. Shu bilan birga, bu faoliyatning oʻziga xos xatarlari ham mavjud: axborot 
manbalarining aniq emasligi, manipulyativ kontent, yolgʻon maʼlumotlar tarqalishi (mis-/disinformation) va 
boshqalar. Fuqarolik jurnalistikasining media ekotizimidagi oʻrnini aniqlashda quyidagi mezonlar asosiy 
hisoblanadi:

·	 axborot tarqatishdagi shaffoflik va faktlarga asoslanganlik;
·	 ijtimoiy muammolarga munosabat bildirish;
·	 jamoatchilik nazoratini amalga oshirish;
·	 huquqbuzarlik holatlarini fosh etish (watchdog funksiyasi).
Internet va mobil texnologiyalar fuqarolik jurnalistikasining rivojlanishini jadallashtirdi. Ayniqsa, bloglar, 

podkastlar, ijtimoiy tarmoqlar (Facebook, Telegram, X (Twitter), Instagram, YouTube va h.k.) orqali fuqarolar 
axborot tarqatishda rasmiy jurnalistlardan kam boʻlmagan darajada taʼsir koʻrsatish imkoniyatiga ega boʻlmoqda.

Rosen (2008) taʼriflaganidek, fuqarolik jurnalistikasida “har bir inson jurnalist”dir14. Bu tushuncha axborot 
tarmoqlaridagi iyerarxiyani buzib, axborotning markazlashmagan, tarqoq va ommaviy shaklda tarqalishini 
taʼminlaydi. 

Soʻnggi yillarda nodavlat notijorat tashkilotlari va fuqarolik jamiyatining boshqa institutlarini qoʻllab-
quvvatlash, ushbu sohani tartibga soluvchi huquqiy bazani takomillashtirish borasida izchil ish olib borilmoqda. 
Fuqarolik jamiyatini rivojlantirishning yaqin va oʻrta muddatga qaratilgan istiqbollarini belgilab olish maqsadida 
2021–2025-yillarga moʻljallangan konsepsiya tasdiqlandi. Yangi Oʻzbekistonning taraqqiyot strategiyasida 
ham fuqarolik jamiyati institutlarini korrupsiyaga qarshi kurashish faoliyatiga jalb qilishning gʻoyaviy asoslari 
belgilangan. Strategiyaning 1, 11, 12, 20, 83, 84-maqsadlari bevosita yoki bilvosita mazkur mavzuga 
bagʻishlangan15.

Shuningdek, bugungi kunda fuqarolik jamiyati institutlarining barqaror rivojlanish maqsadlari va ularga 
erishish boʻyicha harakatlar rejasini ishlab chiqishdan tortib, ularni amalga oshirish hamda hisobot berishgacha 
boʻlgan barcha bosqichlarga jalb etilishini taʼminlash dolzarb ahamiyatga ega.

Butun dunyoda fuqarolik jamiyati institutlari rivojlanishi yangi tendensiyalarga yuz tutmoqda. Birinchidan, 
dunyoning koʻplab mintaqalarida axborot-kommunikatsiya texnologiyalarini joriy etish natijasida “Raqamli 
jamiyat”ning yangi shakllari paydo boʻlmoqda. Raqamli jamiyatda ijtimoiy oʻzaro taʼsirlar soddalashtiriladi, 
axborot shaffofligi oshadi va atrof-muhit xarajatlari kamayadi.

Ikkinchidan, fuqarolik jamiyatining rivojlanish tendensiyalari milliy davlatlar chegaralaridan tashqariga 
chiqib, xalqaro hayotning bir qismiga aylanib, “global fuqarolik jamiyati” tushunchasi tobora hayotimizga kirib 
kelmoqda.

Uchinchidan, yana bir muhim tendensiya — tadbirkorlar uyushmalarining fuqarolik jamiyati institutlarini 
shakllantirib, davlat va jamiyatning mafkuraviy-gʻoyaviy hayotiga taʼsir oʻtkazishga intilishi kuchayishi 
kuzatilmoqda.

Bugunga qadar “fuqarolik jamiyati institutlari” tushunchasi yuzasidan hozircha yakdil fikrga kelingani yoʻq. 
Amaldagi qonunchilikda ham mazkur atamaning mohiyatini ochib beradigan muayyan taʼrif mavjud emas. 
Uyushish huquqi keng maʼnoli tushuncha boʻlib, u qadimdan shaxsning insonga xos boʻlgan tabiiy ehtiyoji 
sanaladi. Sharq uygʻonish davrining mutafakkiri Abu Nasr Forobiy inson tabiati yetuklikka erishmoq uchun koʻp 
narsalarga muhtoj boʻlishi, uning bir oʻzi bunday narsalarni qoʻlga kirita olmasligi sababli kishilik jamoasiga 
ehtiyoj tugʻilishini qayd etgan16.

14	 Rosen, J. (2008). Saving Journalism. PressThink Blog.
15	 Qonunchilik maʼlumotlari milliy bazasi, 29.01.2022-y., 06/22/60/0082-son, 18.03.2022-y., 06/22/89/0227- son, 21.04.2022-y., 

06/22/113/0330-son.
16	 Abu Nasr Forobiy. Fozil odamlar shahri. – Toshkent: A. Qodiriy nom. Xalq merosi nashriyoti. 1993. – B. 18–19.

Sh.U. Yakubovning hisoblashiga koʻra, mazkur fenomen 2018-yilning 1-sentyabriga qadar amalda boʻlib 
turgan 11 ta qonunda “fuqarolik jamiyati instituti” tahririda qoʻllanilgan. J. Shirinovning taʼkidlashicha, Oʻzbekiston 
Respublikasining 50 dan ortiq normativ-huquqiy hujjatlarida fuqarolik jamiyati instituti iborasi ishlatilgan.

Mamlakatimizda fuqarolik jamiyati institutlari faoliyati mamlakat Prezidenti va hukumatining 200 dan ortiq 
hujjatlari, shu bilan birga, Oʻzbekiston Respublikasining 2021–2025-yillarda fuqarolik jamiyatini rivojlantirish 
Konsepsiyasi asosida istiqbolli vazifalar belgilandi. Koʻp yillardan buyon fuqarolik jamiyati institutlari tushunchasi 
ilmiy adabiyotlarda keltirilgan boʻlib, lekin normativ-huquqiy hujjatlarda mazkur institutning huquqiy maqomi 
belgilanmagan, shuningdek, ularning faoliyati mazmuniga oid huquqiy kafolatlar belgilanmagan edi17.

Fuqarolik jamiyati instituti tushunchasi qaysi normativ-huquqiy hujjatda belgilanishi borasida koʻplab olimlar 
tomonidan turlicha fikr bildirilgan. Xususan, J. Shirinov ham oʻz tadqiqotlarida mazkur masalaga alohida eʼtibor 
qaratib, “fuqarolik jamiyati institutlari” tushunchasini “Ijtimoiy sheriklik toʻgʻrisida”gi Qonunning 3-moddasida 
aks ettirish lozimligini qayd etib oʻtadi18. 

Fikrimizcha, xalqaro standartlar va ilgʻor xorijiy davlatlar tajribasidan kelib chiqqan holda fuqarolik jamiyati 
institutlari tushunchasi Oʻzbekiston Respublikasi Konstitutsiyasida belgilanishi lozim. Fikrimizning isboti 
sifatida aytish mumkinki, BMT Inson huquqlari kengashining rasmiy hisobotida (2017-yil) fuqarolik jamiyati 
institutlari inson huquqlarini himoya qilish, korrupsiyaga qarshi kurash, kambagʻallikka qarshi kurash, global 
ochlikka qarshi kurash kabi muammolarni hal etish vositasi sifatida belgilangan. Shuningdek, Jahon bankining 
“Fuqarolik jamiyati tashkilotlari bilan maslahatlashuv” koʻrsatmasida “jamoat birlashmalari” instituti oʻrniga 
“fuqarolik jamiyati instituti” tushunchasini qoʻllash tavsiya qilingan. Shuningdek, Litva, Bolgariya, Ruminiya va 
Bolgariya konstitutsiyalarida fuqarolik jamiyati va uning institutlari, ularning erkin rivojlanishi uchun imkoniyat 
yaratish toʻgʻrisidagi normalar mustahkamlangan.

Shuningdek, 2006-yilda BMT tomonidan Jons Xopkins universitetida Fuqarolik jamiyati tadqiqotlari markazi 
va Birlashgan Millatlar Tashkiloti statistika qoʻmitasi bilan hamkorlikda nodavlat notijorat tashkilotlari boʻyicha 
statistik maʼlumotlarni tayyorlash boʻyicha standartlar va koʻrsatmalarni oʻz ichiga olgan “Milliy hisobotlar 
tizimida nodavlat notijorat tashkilotlari uchun qoʻllanma” yaratildi. Mazkur qoʻllanmaning asosiy maqsadi milliy 
hisobotlarda va umuman iqtisodiyotga oid maʼlumotlarni tuzishda koʻpincha koʻrsatilmaydigan, tobora ahamiyati 
ortib borayotgan fuqarolik jamiyati institutlari boʻyicha maʼlumotlarning sifatini oshirishdan iborat edi.

Fuqarolik jamiyatiga nisbatan amerikacha yondashuv shu sohadagi eng mashhur va keng tanilgan 
Merilend shtatining Baltimor shahrida joylashgan Jon Xopkins universitetining “The Comparative Nonprofit 
Sector Project” loyihasida yaqqol koʻzga tashlanadi. Ushbu loyihadan kelib chiqib, NNTning faoliyat turlari 12 
ta yoʻnalish boʻyicha belgilandi: 1) madaniyat va dam olish; 2) taʼlim va tadqiqot; 3) sogʻliqni saqlash; 4) ijtimoiy 
xizmatlar; 5) atrof-muhitni himoya qilish; 6) hududiy hamjamiyatlarni rivojlantirish; 7) inson huquqlarini himoya 
qilish; 8) filantroplar uchun vositachilik qilish; 9) xalqaro; 10) diniy; 11) kasbiy uyushmalar, biznes va kasaba 
uyushmalari; 12) boshqa yoʻnalishlar.

Mazkur loyiha mezonlari doirasida 35 ta mamlakatda (16 ta rivojlangan, 14 ta rivojlanayotgan, 5 ta oʻtish 
davri iqtisodiyotini boshidan kechirayotgan) NNTning strukturasi, hajmi, ular faoliyatidagi muammolar va 
natijalarga doir tadqiqotlar olib borilib, ularning yakunlari natijasi oʻlaroq quyidagilar aniqlandi. Bu mamlakatlarda 
uchinchi sektorning YAIMdagi hissasi 1,3 trillionni tashkil etgan. Nodavlat sektorda deyarli 40 million kishi 
(shundan 20 million kishi ish haqi olib ishlagan) faoliyat yuritib, bu koʻrsatkich 35 ta mamlakatdagi iqtisodiy faol 
aholining 4,5 foizini tashkil etgan19.

Gender masalalari fuqarolik jurnalistikasi doirasida muhim nazariy-metodologik muammolardan biri 
hisoblanadi. Chunki fuqarolik media muhitida ayollar va boshqa gender guruhlarining ishtiroki nafaqat axborot 
tarqatishda, balki media kontentni shakllantirishda ham oʻz taʼsirini koʻrsatmoqda. Jahon sogʻliqni saqlash 
tashkiloti (WHO), YUNESKO va boshqa xalqaro tashkilotlar gender va OAV muammolarini kompleks yoritish 
zarurligini taʼkidlab keladi. Ayollar faolligi yuqori boʻlgan platformalarda gender tengligi, diskriminatsiya, 
zoʻravonlik, huquqbuzarlik va ijtimoiy adolat masalalari ustuvor mavzulardan biriga aylanmoqda.

Fuqarolik jurnalistikasini tahlil qilishda quyidagi nazariy paradigmalar asosiy oʻrin tutadi. Ijtimoiy 
konstruktivizm — axborotning haqiqat sifatida emas, balki ijtimoiy jihatdan qurilgan narsa sifatida koʻrilishidir. 
Fuqarolik jurnalistlari orqali turli voqealarning talqin etilishidagi farqlar ushbu yondashuv asosida izohlanadi. 
Fuqarolik jurnalistikasi va gender nuqtayi nazaridan ijtimoiy konstruktivizm ahamiyati quyidagilarda aks etadi:

·	 Gender rollari media orqali qayta “konstruksiya” qilinishi. Masalan, bloger ayollar yoki faol fuqarolik 
jurnalist ayollar ijtimoiy tarmoqlarda gender tasavvurlarini qayta shakllantirishi mumkin.

17	 Qonun hujjatlari maʼlumotlari milliy bazasi, 04.03.2021-y., 06/21/6181/0182-son.
18	 Shirinov J. Fuqarolik jamiyati institutlari tushunchasi va tarkibi /Demokratlashtirish va inson huquqlari. – 2018. – № 1. – B. 24–28.
19	 Sanovich S. Issledovaniya grajdanskogo obщestva i NKO v Yevrope i SSHA (kratkiy ob zor). Material podgotovlen spetsialno dlya 

informatsionno-analiticheskogo portala “Socpolitika.ru” // http://www. socpolitika. ru/rus/ngo/foreign_experience/document4692_
print.shtml.

·	 Fuqarolik jurnalistikasida subyektivlik: fuqarolik jurnalistlari oʻz tajribasi, shaxsiy qarashlari asosida 
axborotni yetkazishadi. Demak, ularning axborotlari ham “ijtimoiy haqiqat”ni qayta yaratadi.

·	 Normalarning tanqidiy tahlili: fuqarolik jurnalistikasi koʻpincha rasmiy mediada (masalan, ayollarga 
nisbatan stereotiplar) tasvirlarni tanqid qiladi va yangi maʼnolarni taklif qiladi.

Feministik nazariyalar — jamiyatdagi ijtimoiy munosabatlar, siyosat, madaniyat, til va media orqali 
shakllanadigan gender munosabatlari, ayollar roli, patriarxal tuzum taʼsiri va tengsizlik masalalarini oʻrganuvchi 
hamda tanqidiy tahlil qiluvchi ilmiy nazariyalar majmuasidir. Feministik nazariyalarning asosiy maqsadi — 
jamiyatda ayollarga nisbatan mavjud boʻlgan salbiy stereotiplarni fosh qilish, teng huquq va imkoniyatlar 
masalasini yoritish hamda ayollar subyektiv tajribasini ilmiy nuqtayi nazardan tahlil qilishdir. Media muhitda 
gender muvozanatini, ayollar ishtirokining xos xususiyatlarini ochish va mujassamlashtirishga yoʻnaltirilgan. Bu 
nazariyalar OAVda ayollarning reprezentatsiyasi, faolligi va taʼsirini oʻrganishda qoʻl keladi.

Feminizm xususida gap ketar ekan, uning nazariy asosiy yoʻnalishlariga toʻxtalib oʻtish lozim:
1.	 Liberal feminizm — ayollar va erkaklar imkoniyatlarining tengligini talab qiladi. Asosiy diqqat markazida 

huquqiy, siyosiy va taʼlim sohalarida tenglik masalasi turadi. Liberal feministlar patriarxal tizimni isloh qilish 
orqali tenglikka erishish mumkinligini taʼkidlaydilar.

2.	 Marksist feminizm — iqtisodiy tizim ayollarning ezilishining asosiy sababi, deb hisoblaydi. Ayol 
mehnatining ekspluatatsiya qilinishi va uning qadrsizlanishiga alohida eʼtibor qaratadi hamda gender 
muammolarini sinfiy muammolar bilan bogʻlaydi.

3.	 Radikal feminizm — patriarxatni ayollar ezilishining ildizi sifatida baholaydi. Tanani nazorat qilish, 
zoʻravonlik, reproduktiv huquqlar, pornografiya, nikoh instituti kabi mavzular radikal nuqtayi nazardan tahlil 
qilinadi. Ushbu yoʻnalish erkaklar hukmronligidagi tizimni tubdan oʻzgartirishni talab qiladi.

4.	 Sotsial feminizm — marksist va radikal feminizm gʻoyalarini birlashtiradi. Ayollar kamsitilishi iqtisodiy, 
madaniy va siyosiy omillar oʻzaro taʼsirida sodir boʻlishini taʼkidlaydi.

5.	 Poststrukturalist (postmodern) feminizm — til, ijtimoiy maʼnolar va diskurslar ayollar obrazini 
shakllantirishda hal qiluvchi ahamiyatga ega, deb hisoblaydi. Judit Batler va boshqa olimlar “gender is 
performative” (gender ijro etiladigan jarayondir) degan gʻoyani ilgari surib, gender va jins oʻrtasidagi tabiiy 
bogʻliqlikni tanqid qiladilar20.

6.	 Qora tanli va postkolonial feminizm — ayollar faqat jinsiga emas, balki irqi, millati, tabaqasi va madaniy 
kelib chiqishiga qarab ham turli darajada kamsitilishi mumkinligini taʼkidlaydi. Bell Hooks, Chimamanda Ngozi 
Adichie kabi adiblar va faollar bu yoʻnalishda muhim hissa qoʻshgan21.

7.	 Interseksional feminizm — kimligi bir nechta yoʻnalishda kross-kamsitishga duchor boʻlgan ayollar 
tajribasiga yetarli eʼtibor qaratish zarurligini taʼkidlaydi. Ayol kishi nafaqat “ayol” sifatida, balki “qora tanli”, 
“kambagʻal”, “immigrant”, “aholiga kam xizmat koʻrsatiladigan hududda yashovchi” shaxs sifatida ham turli 
diskriminatsiyalarga uchraydi.

Bugun media ayollar haqidagi tasvirlarning asosiy manbai hisoblanadi. Media feministik tahliliga koʻra, 
ayollar koʻpincha obyekt sifatida, yosh, goʻzallik va jufti uchun yashaydigan shaxs sifatida yoki zoʻravonlik 
qurboni sifatida tasvirlanadi. Feministik media tadqiqotlari bu obrazlarni tanqid qiladi va ayollarning ovozini 
faollashtiruvchi platformalarni (masalan, fuqarolik jurnalistikasi, blogerlik) qoʻllab-quvvatlaydi. Feministik 
yondashuv hali ham koʻpchilik uchun yangilik sanaladi, biroq ayollar faolligi ortib borayotgan bugungi sharoitda 
u dolzarb ahamiyatga ega. Ayol blogerlar, fuqarolik jurnalistikasida faol ayollar, TikTok va Instagram orqali oʻz 
fikrini bayon qiluvchi ayollar orqali ijtimoiy rollar va intizorliklar qayta koʻrib chiqilmoqda. Feministik nazariya 
ushbu jarayonlarni tahlil qilishda mustahkam ilmiy asos hisoblanadi.

Media ekologiyasi nazariyasi esa ommaviy axborot vositalari va texnologiyalarining inson tafakkuri, 
madaniyati hamda ijtimoiy munosabatlariga qanday taʼsir koʻrsatishini oʻrganuvchi interdisiplinar soha 
hisoblanadi. Ushbu nazariya XX asrning ikkinchi yarmida kanadalik olimlar Marshall Maklyuen22 va Neyl 
Postman23 tomonidan shakllantirilgan. Media ekologiyasida “media” faqat axborot vositasi emas, balki 
maʼlumotni qabul qilish, tafakkur qilish va jamiyatdagi voqelikni shakllantirish usuli sifatida qaraladi. Yaʼni, 
media — bu muhit (environment), inson hayotini qamrab oluvchi ekotizimdir. Ushbu nazariyaga koʻra, yangi 
axborot texnologiyalari va media formatlarining paydo boʻlishi inson tafakkuri va ijtimoiy tuzilmalarga tubdan 
taʼsir koʻrsatadi. Maklyuenning mashhur iborasi — “The medium is the message” (“Xabar — bu vositaning 
oʻzidir”) media ekologiyasi nazariyasining asosiy gʻoyasini ifoda etadi24. Unga koʻra, yangi texnologiyalar faqat 
maʼlumotni tashuvchi vosita emas, balki axborot targʻibotining mazmuniga, shakliga va jamiyatdagi taʼsiriga 

20	 Butler, J. (1990). Gender Trouble: Feminism and the Subversion of Identity. Routledge.
21	 Hooks, B. (1981). Ainʻt I a Woman? Black Women and Feminism. South End Press.
22	 McLuhan, Marshall. Understanding Media: The Extensions of Man. (1964)
23	 Postman, Neil. Amusing Ourselves to Death: Public Discourse in the Age of Show Business. (1985) — Media muhitning ijtimoiy fikr 

va madaniyatga taʼsirini tahlil qiluvchi nazariy asos.
24	 McLuhan, Marshall. Understanding Media: The Extensions of Man. (1964)

ham taʼsir qiladi. Masalan, raqamli media insonning axborotni qabul qilish uslubini tezkorlik va vizuallikka 
yoʻnaltiradi. 25

Neyl Postman esa media ekologiyasiga tanqidiy qarash olib kirgan. U oʻzining “Technopoly” va “Amusing 
Ourselves to Death” asarlarida televideniye va raqamli medianing madaniyatning intellektual darajasiga salbiy 
taʼsir qilishi mumkinligini yoritadi. Postmanning fikricha, media insoniyatni chuqur fikrlashdan uzoqlashtirib, 
koʻngilocharlikka burib yuborishi mumkin. Media ekologiyasi nazariyasi media va jamiyat oʻrtasidagi oʻzaro 
taʼsirni oʻrganishda fenomenologiya, strukturalizm, semiotika, tizimli tahlil, tarixiy tahlil, narrativ tahlil kabi uslubiy 
yondashuvlardan foydalanadi. Shu boisdan bu nazariya jamiyat, madaniyat, siyosat, falsafa va psixologiya 
sohalari bilan chambarchas bogʻliq. Media ekologiyasi nazariyasi fuqarolik jurnalistikasining shakllanishi 
va undagi gender dinamikasini tushunishda samarali nazariy asos boʻlib xizmat qiladi. Masalan, raqamli 
platformalar — bloglar, YouTube, Instagram, Telegram, TikTok va boshqalar — media muhitini oʻzgartirib, 
ayollar va marginal guruhlarning ovozini eshitilishiga sharoit yaratdi. Shu orqali traditsion patriarxal media 
muhitiga qarshi turli alternativ axborot maydonlari vujudga keldi.

X U L O S A  V A  T A K L I F L A R
Xulosa qilib aytadigan boʻlsak, fuqarolik jurnalistikasi raqamli media muhitida yangi demokratik axborot 

maydonlarini shakllantirishda muhim rol oʻynamoqda. Maxsus bilim va jurnalistlikda rasmiy maqomga 
ega boʻlmagan fuqarolar tomonidan axborot tarqatilishi, muammolarga jamoaviy munosabat bildirilishi va 
ijtimoiy adolatni taʼminlashga qaratilgan harakatlar fuqarolik jurnalistikasining asosiy vazifalaridandir. Bunday 
faoliyatda gender muvozanatini taʼminlash ham dolzarb masalalardan biriga aylangan. Jamiyatning raqamli 
transformatsiyasi sharoitida fuqarolik jurnalistikasi jamoat fikrini shakllantirish, institutsional ommaviy axborot 
vositalariga alternativ pozitsiya bildirish, ijtimoiy muammolarni keng muhokama qilish va faol fuqarolikni 
ragʻbatlantirishga xizmat qilmoqda. Bu jarayonda gender masalalari muhim ahamiyat kasb etadi, zero gender 
tengligi va ijtimoiy adolat fuqarolik faolligining asosiy koʻrsatkichlaridan hisoblanadi.

Nazariy tahlillar shuni koʻrsatadiki, fuqarolik jurnalistikasi raqamli muhitda demokratik gʻoyalarni ilgari 
surish, ayollar va marginal guruhlarning ovozini eshittirishda samarali vosita sifatida xizmat qilmoqda. Jamoaviy 
axborot vositalari (Facebook, YouTube, Telegram va boshqalar) orqali gender rollari, ijtimoiy normalar va 
stereotiplar tanqidiy tahlil qilinayotgani fuqarolik pozitsiyasining kuchayishiga olib kelmoqda. Mavzuni keng 
qamrab olgan nazariy yondashuvlar — ijtimoiy konstruktivizm, media ekologiyasi nazariyasi, feministik media 
nazariyalari, axborot jamiyati nazariyasi va boshqalar — fuqarolik jurnalistikasi va gender munosabatlari 
oʻrtasidagi murakkab oʻzaro taʼsirni anglashga yordam beradi. Xususan, media ekologiyasi nazariyasi raqamli 
muhitda maʼlumotlar oqimi, platformalar taʼsiri va vositachilik tabiati orqali gender ifodasi va jurnalistik amaliyotni 
yangicha talqin qilish imkonini yaratadi.

Gender masalalarining fuqarolik jurnalistikasidagi namoyon boʻlishi jamiyatdagi umumiy gender 
munosabatlarining mediadagi ifodasi sifatida namoyon boʻladi. Bu esa feministik nazariyalar, ijtimoiy 
konstruktivizm va media ekologiyasi kabi nazariy yondashuvlarni tadqiqot metodologiyasiga jalb etishni taqozo 
etadi. Feministik nazariya fuqarolik axborot maydonida ayollar ovozining yetarli yoki yetarsizligi, ularga nisbatan 
ijtimoiy stereotiplarning qayta ishlab chiqilishi va tarqalishini tahlil qilishda muhim nazariy asos boʻlib xizmat 
qiladi. Ijtimoiy konstruktivizm esa gender tushunchalarining jamiyat va media orqali shakllanishini tushunishda 
samaralidir. Media ekologiyasi nazariyasi esa raqamli texnologiyalar taʼsirida gender ifodalanishi va axborot 
vositalari orqali koʻrinishini makro darajada anglashga yordam beradi. Shu jihatdan, fuqarolik jurnalistikasi va 
gender masalalarini tahlil qilishda koʻp paradigmali, murakkab yondashuv talab etiladi.

Olingan xulosalardan kelib chiqqan holda ushbu fasl boʻyicha quyidagi tavsiyalarni berish mumkin:
·	 fuqarolik jurnalistikasi sohasida ayollar ishtirokiga oid milliy va xalqaro tajribalarni chuqurroq oʻrganish;
·	 raqamli media muhitida gender tahlili uchun feministik media tadqiqotlarini keng jalb qilish;
·	 Oʻzbekistonda fuqarolik jurnalistlarining jinsga oid ifodalarni qanday yoritishiga doir tahlillarni amaliyotga 

joriy etish.

